
Shri Govindaraja Stuti

శ్రీగోవిన్దరాజస్తుతిః 

సేవే గోవిన్దరాజం  సురనరమునిభిః సేవ్యమానాఙ్ఘ్రిపద్మం
లక్ష్మీభూభ్యాం లసన్తం మణిమయమకుటోద్భాసమానాననాబ్జమ్  ।

బిభ్రాణం  శఙ్ఖచక్రే  శశిరవిలసితే హస్తపద్మద్వయాభ్యాం
ప్రత్నం  భోగీన్ద్రతల్పం  వరగుణజలధిం మేఘసచ్ఛాయదేహమ్ ॥ ౧॥

ముగ్ధనీలాళకాస్యేన్దుముత్ఫులామ్భోజలోచనమ్   ।
కున్దకుడ్మలసఞ్ఛాత్రదశనం   పల్లవాధరమ్  ॥౨॥ (సచ్ఛాత్ర )
సుభూలతం చమ్పకాలీవిడమ్బ్యున్నతనాసికమ్ ।
చారుమన్దస్మితం  హేమకర్ణభూషణమఞ్జుళమ్   ॥ ౩॥
చలత్కుణ్డలసంశోభికపోలఫలకద్వయమ్  ।
గ్రైవేయకోల్లసత్కమ్బుకణ్ఠం    కౌస్తుభభూషితమ్ ॥ ౪॥
సుగన్ధతులసీమాలాముక్తాహారకవక్షసమ్  ।
శఙ్ఖచక్రధరం   రుక్మవలయాఙ్గదబాహుకమ్  ॥ ౫॥
కటీతటీప్రవిలసద్దృతహేమామ్బరం   ప్రభుమ్  ।
గజశుద్ధాస్వర్మిసక్థిం   ముకురాముగ్ధజానుకమ్  ॥౬॥ (గజశుణ్డాస్పర్ధిసక్థం   )
కామతూణీరసదృశజఙ్ఘాదణ్డోపశోభితం 
క్వణత్ప్రత్యుప్తమాణిక్యమఞ్జీరపదపఙ్కజమ్  ॥ ౭॥
కన్దర్పకోటిసంఙ్కాశం  నీలామ్బుధరవిగ్రహమ్  ।
ఆనన్దకన్దలం   గోపరమణీనయనోత్సవమ్ ॥౮॥
పుణ్యరాశిం వేదవేద్యం దయాజన్మనికేతనమ్ ।
లోకదుఃఖతమోవృన్దచణ్డభానుం   నరోత్తమమ్ ॥౯॥
నిత్యం నిరఞ్జనం  భక్తజనామ్బుధికలానిధిమ్ ।
దశరూపధరం దేవం సృష్టిస్థిత్యన్తకారిణమ్    ॥ ౧౦॥
నిబిడోత్ఫుల్లకుసుమఫలకోరకమణ్డితైః    ।

శఙ్ఖస్వనత్పరభృతప్రముఖాణ్డజశేభితైః     ॥ ౧౧॥
చమ్పకాశోకపున్నాగచిఞ్జామ్రవకుళుద్రమైః     ।
రమ్యే విశాలే స్వచ్ఛామ్బుపుణ్డరీకసరస్తటే  ॥ ౧౨॥
ప్రాకారగోపురోదగ్రమణ్డపాన్వితసన్నిభౌ    । (సన్నిధౌ)

శాన్తం గోవిన్దరాజం  తమహర్నిశమహం భజే ॥ ౧౩॥
రఙ్గాధిపం  రవికులీనన్రునృపైః   సుపూజ్యం

భోగీన్ద్రభోగశయనీయతలే  శయానమ్ ।
జ్ఞానప్రదం   తనుభృతాం వరదం వరేణ్యం

శ్రీనాథమాదరమహం  సతతం భజామి ॥ ౧౪॥
ఇతి సుదర్శనవరదనారాయణదాసకృతా శ్రీగోవిన్దరాజస్తుతిః   సమ్పూర్ణా ।
Proofread by Gopalakrishnan

Shri Govindaraja Stuti

pdf was typeset on June 29, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

